
மாணவ ரியல்.








௧௭-ம் அதி.–பொய்ம்மை விலக்கல்.




நிகழா ததனை நிகழ்த்துதல் பொய்ம்மை. 
௧௬௧.


நிகழ்வதை யங்ஙன நிகழ்த்துதல் வாய்மை. 
௧௬௨.


தீமையைத் தருமெனின் வாய்மையும் பொய்ம்மையாம். 
௧௬௩.


புரைதீர் நலந்தரின் பொய்ம்மையும் வாய்மையாம். 
௧௬௪.


வாய்மையைத் தருவதே வாயென வறிக. 
௧௬௫.


மற்றவை யெலாம்வெறும் வாயிலென் றறிக. 
௧௬௬.


வாய்மை யகத்தது தூய்மையை வளர்க்கும். 
௧௬௭.


பொய்ம்மை யகத்தது புரையினை வளர்க்கும். 
௧௬௮.


பொய்ம்மையை யாள்பவர் புன்னர காழ்வர். 
௧௬௯.


பொய்ம்மை யொரீஇயவர் புகழ்வீ டடைவர். 
௧௭0.





௧௮-ம் அதி.–புறஞ் சொல்லல் விலக்கல்.




புறஞ்சொலல் பிறரைப் புறத்திழித் துரைத்தல். 
௧௭௧.


அறங்கொலு மறத்திற் புறஞ்சொலல் கொடிது. 
௧௭௨.


புறஞ்சொலல் பொய்முதற் புரையெலாம் வளர்க்கும். 
௧௭௩.


புறஞ்சொலல் புறனெலாம் பொருபகை யாக்கும். 
௧௭௪.


புன்மகார் செயல்களுட் புறஞ்சொல லொன்று. 
௧௭௫.


புறஞ்சொலு நாவின ரறஞ்சொலல் வஞ்சம். 
௧௭௬.


புறஞ்சொலு நாவினர்க் கறஞ்சொலன் மடமை. 
௧௭௭.


புறஞ்சொலல் கேட்டலும் புன்மையென் றறிக. 
௧௭௮.


புறஞ்சொலி வாழ்தலிற் பொன்றனன் றென்ப. 
௧௭௯.


ஆதலாற் புறஞ்சொல லடியொடு விடுக. 
௧௮0.

